
УВОДЗІНЫ 

 
Актуальнасць даследавання. У сувязі з наданнем статусу 

дзяржаўнасці беларускай мове навучанне ў школах нашай краіны вядзецца на 

дзвюх мовах – беларускай і рускай. У спецыяльнай агульнаадукацыйнай 

школе для дзяцей з цяжкімі парушэннямі маўлення (ЦПМ) беларуская мова 

вывучаецца з 2006/07 навучальнага году па прычыне наяўнасці спецыфічных 

цяжкасцей маўлення, характэрных для гэтай катэгорыі дзяцей, а таксама 

адмоўнага ўплыву другой мовы на засваенне першай (у дадзеным выпадку 

рускай) – з’явы інтэрферэнцыі.  

Позні пачатак вывучэння ў дадзеным тыпе спецыяльнай школы другой 

дзяржаўнай мовы абумоўлены недасканаласцю маўленчай дзейнасці вучняў: 

наяўнасцю цяжкасцей у разуменні, прадуцыраванні маўлення, шматлікіх 

аграматызмаў у актыўным маўленні, чытанні, цяжкасцей гукавымаўлення і 

асабліва прадуцыравання звязнага фразавага маўлення (А.М. Змушко,       

Л.А. Зайцава, М.Г. Яленскі і інш.). 

Недастатковасць моўных сродкаў, несфарміраванасць камунікатыўных 

уменняў навучэнцаў з ЦПМ абумоўлівае нізкую матывацыйную патрэбу        

ў авалоданні другой мовай. У сувязі з гэтым навучанне другой мове 

неабходна ажыццяўляць у займальнай, цікавай для вучняў форме. Да такой 

формы можна аднесці загадкі, уключэнне якіх ў карэкцыйны працэс з улікам 

псіхафізіялагічных асаблівасцей дзяцей з маўленчымі парушэннямі робіць 

заняткі цікавымі па змесце і цікавымі, эмацыйнымі па форме, што спрыяе 

павышэнню выніковасці карэкцыйнай работы. Акрамя таго, загадка – 

універсальны прыем, таму што з яе дапамогай можна адначасова вырашаць 

вялікую колькасць разнастайных карэкцыйных задач.  

Праблемай распрацавання методыкі па рабоце з загадкай займаліся    

Г.Г. Місарэнка, Н.М. Кожына, Ю.Г. Іларыѐнава, О.М. Корж, Е.В. Новікава і 

інш. Але гэты метадычны вопыт выкарыстання загадкі ў рабоце па развіцці 

маўлення датычыцца ў асноўным дзяцей дашкольнага ўзросту з парушанным 

маўленнем. Таму можна сказаць, што  існуе праблема недахопу метадычнага 

матэрыялу, разнастайнага і адаптыраванага, для работы педагогаў-практыкаў 

на ўроках беларускай мовы ў школах дадзенага тыпу, што, несумненна, 

уплывае на эфектыўнасць, выніковасць работы па засваенню вучнямі з ЦПМ 

другой дзяржаўнай мовы. 

Неабходнасць праводзіць карэкцыйную і адукацыйную работу             

па фарміраванні слоўнікавага запасу на ўроках беларускай мовы, а таксама 

значнасць уліку спецыфічных цяжкасцей маўлення вучняў з ЦПМ, якія 

ўскладняюць працэс засваення другой дзяржаўнай мовы ва ўмовах 

блізкароднаснага білінгвізму, абумоўліваюць актуальнасць нашага 

даследавання.  

Мэта даследавання: тэарэтычна абаснаваць і распрацаваць комплекс 

практыкаванняў па фарміраванні слоўнікавага запасу вучняў з ЦПМ на 

ўроках беларускай мовы з выкарыстаннем загадак. 

Задачы даследавання: 

1. Вызначыць мовазнаўчыя, псіхолага-педагагічныя і метадычныя 

аспекты праблемы фарміравання слоўнікавага запасу з дапамогай загадак      

у вучняў з ЦПМ. 

2. Правесці параўнальнае вывучэнне здольнасцяў разумець сэнс 

загадак у вучняў з ЦПМ і з нармальным маўленнем. 

3. Распрацаваць метадычныя рэкамендацыі па выкарыстанні 

комплекса практыкаванняў, якія накіраваны на фарміраванне слоўнікавага 

запасу вучняў з ЦПМ на пачатковых этапах навучання беларускай мове          

з выкарыстаннем загадак.  

Аб’ект даследавання: працэс фарміравання слоўнікавага запасу 

вучняў з ЦПМ на ўроках беларускай мовы. 

Прадмет даследавання: комплекс практыкаванняў па фарміраванні 

слоўнікавага запасу вучняў з ЦПМ на пачатковых этапах навучання 

беларускай мове з выкарыстаннем загадак. 

Для рэалізацыі пастаўленай мэты і намечаных задач выкарыстоўваліся 

наступныя метады даследавання: 

 тэарэтычны аналіз псіхолага-педагагічнай, мовазнаўчай і 

метадычнай літаратуры па праблеме; 

 канстатуючы эксперымент; 

 аналіз псіхолага-медыка-педагагічнай дакументацыі; 

 матэматыка-статыстычны і якасны віды аналізу атрыманых 

дадзеных; 

 метад інтэрпрэтацыі. 

Апрабацыя вынікаў навуковай працы: 

Вынікі даследавання абмяркоўваліся і дакладаліся на пасяджэнні 

кафедры лагапедыі факультэта спецыяльнай адукацыі БДПУ (май 2014 г.); IV 

студэнцкай навукова-практычнай канферэнцыі (з міжнародным удзелам) 

«Специальное образование: профессиональный дебют» (БДПУ, сакавік 2013 

г.); V Рэспубліканскай студэнцкай алімпіядзе па карэкцыйнай педагогіцы і 

спецыяльнай псіхалогіі (з міжнародным удзелам) (БДПУ, снежань 2013 г.); V 

студэнцкай навукова-практычнай канферэнцыі «Специальное образование: 

профессиональный дебют» (з міжнародным удзелам) (БДПУ, сакавік 2014 г.); 

X студэнцкай навукова-практычнай канферэнцыі «Студенческая наука как 

фактор личностного и профессионального развития будущего специалиста» 

(БДПУ, красавік 2014 г.); прэс-канферэнцыі «Специальное образование: 

история и современность» (БДПУ, красавік 2014 г.); вынікі даследавання 

выкарыстоўваюцца пры выкладанні дысцыплін «Лагапедыя», «Асновы 

спецыяльнай методыкі навучання вучняў з цяжкімі парушэннямі маўлення» 

для студэнтаў БДПУ, у адукацыйным працэсе ДУА «Спецыяльная 

агульнаадукацыйная школа №18 г. Мінска для дзяцей з цяжкімі парушэннямі 

маўлення». 

